MINUTI


KAMRA TAD‑DEPUTATI


IT‑TNAX‑IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 60

L-Erbgħa, 18 ta’ Frar, 2015

Il‑Kumitat Permanenti dwar il‑Kontijiet Pubbliċi ltaqa' fil‑Palazz, il‑Belt Valletta, fis-6:44p.m.

L‑Onor. Tonio Fenech ippresjeda.


PREŻENTI

L‑Onor. Owen Bonnici (Ministru għall-Ġustizzja, Kultura u Gvern Lokali); l-Onor. Chris Agius (Segretarju Parlamentari għar-Riċerka, Innovazzjoni, Żgħażagħ u Sport); l-Onor. Mario deMarco; l-Onor. Joseph Farrugia; l-Onor. Claudio Grech; u l-Onor. Charles Mangion kienu preżenti.


TALBA

L-Iskrivana tal-Kumitat qalet it-talba.


MINUTI 

Il-Minuti tal-Laqgħa Nru. 58 li saret fis-27 ta’ Jannar 2015,  ġew konfermati.  


PERMESS LILL‑MEDIA

Il‑membri tal-media li kienu preżenti ngħataw permess sabiex jieħdu filmati u ritratti tal-ewwel ftit minuti tal-laqgħa.  


KORRISPONDENZA

Iċ-Chairman informa lill-Membri li l-Kumitat kien irċeva din il-korrispondenza:

1. Email datata 29 ta’ Jannar 2015 mibgħuta mis-Segretarju Permanenti fil-Ministeru għall-Finanzi b’risposta għall-ittra li ntbagħtet lilu mill-Kumitat dwar ittra li kienet intbagħtet lill-Kumitat minn Aequitas Legal, liema ittra kienet ġiet moqrija f’Laqgħa Nru. 58;
  
2. Email datata 2 ta’ Frar 2015 mibgħuta mis-Segretarju Permanenti fil-Ministeru għat-Turiżmu fejn fiha ta feedback għal kull kumment li għamel l-Awditur Ġenerali fil-follow up li kien għamel għar-Rapport Annwali tal-Uffuċċju tiegħu għas-sena 2012;  

3. Rapport “On the outcome of the Commonwealth Association of Public Accounts Committees (CAPAC) Steering Committee Meeting” imħejji minnu stess fil-kapaċità tiegħu ta’ co-Chair tal-Isteering Committee Meeting of CAPAC; u 

4. Ittra datata 12 ta’ Frar, 2015 mibgħuta mill-Onor. Jason Azzopardi u mill-Onor. Ryan Callus fejn fiha l-Kumitat kien qed jiġi mitlub jinvestiga diversi aspetti tal-kundizzjonijiet tar-Riżoluzzjoni mgħoddija mill-Parlament fil-31 ta’ Ottubru, 1997 dwar trasferiment ta’ proprjetà lill-General Workers’ Union.

Dwar it-tieni item ta’ korrispondenza ċ-Chairman issuġġerixxa li din l-informazzjoni tiġi ċċirkolata lill-Membri tal-Kumitat sabiex jaraw jekk kienx hemm bżonn ta’ iktar azzjoni; u   

Dwar ir-raba’ item ta’ korrispondenza, fuq talba tal-Onor. Owen Bonnici, il-Kumitat qabel li l-ittra kellha tiġi mibgħuta lill-Membri tal-Kumitat sabiex jistudjawha u jagħtu r-reazzjoni tagħhom fil-laqgħa li jmiss tal-Kumitat. 


SKRUTINJU DETTALJAT TAL-KUNTRATT LI SAR MA’ HENLEY AND PARTNERS DWAR L-INDIVIDUAL INVESTOR PROGRAMME

Fil-bidu tad-diskussjoni,  iċ-Chairman informa lill-Kumitat li kien qed iqiegħed fuq il-Mejda tal-Kumitat:

Dok. 105 – Public Service Concession Contract between The Republic of Malta represented by the Ministry of Home Affairs and National Security and Henley & Partners Holdings Plc. Regarding The Malta Individual Investor Programme; u 

Dok. 106 – Amendment to Public Service Concession Contract between The Republic of Malta represented by the Ministry of Home Affairs and National Security and Henley & Partners Holdings Plc. Regarding The Malta Individual Investor Programme.

Il-Kumitat qabel li kopja ta’ dawn id-dokumenti setgħet tiġi uploaded fuq il-website tal-Parlament.

L-Onor. Owen Bonnici ddikjara li:

1. Matul iż-żmien li hu serva bħala Segretarju Parlamentari, u anke issa li kien qed iservi bħala Ministru tal-Gvern, kien iltaqa’ diversi drabi ma’ varji esponenti tas-soċjetà Henley & Partners u ddiskuta magħhom temi relatati mal-operat tal-programm ta’ ċittadinanza b’investiment u l-programm innifsu; 
2. Huwa kien involva ruħu mil-lat leġiżlattiv biex dan il-programm ikun varat u implimentat bi speditezza; 
3. Huwa kien ipparteċipa attivament fil-laqgħat tekniċi kollha mal-Kummissjoni Ewropea dwar l-istess programm u li f’dawn il-laqgħat kien ġie assistit mil-lat tekniku minn Henley & Partners; u li 
4. Qabel ma Henley & Partners, wara sejħa pubblika, ġew magħżula bħala operaturi tal-programm, huwa ma kienx konoxxenti tas-soċjetà Henley & Partners jew ta’ xi wieħed mill-membri li jiffurmawha.
Iċ-Chairman qal li kien qed jieħu nota ta’ din id-dikjarazzjoni u staqsa lill-Onor. Bonnici jekk kienx iħoss li kellu ma jibqax jagħmel parti mill-Kumitat sakemm kien se jkun għaddej dan l-iskrutinju.  L-Onor. Owen Bonnici qal li jekk il-Kumitat kien jidhirlu li hu ma kellux jibqa’ Membru tal-Kumitat għall-finijiet ta’ din id-diskussjoni, hu ma kienx se jsib oġġezzjoni, però qal ukoll li hu jaħseb li ma kien hemm xejn xi jżommu milli jibqa’.  Iċ-Chairman qal li ma kienx hemm oġġezzjoni li l-Onor. Bonnici jibqa’ fuq il-Kumitat, bir-riżerva li xorta jista’ jkun mitlub jixhed quddiem il-Kumitat waqt din id-diskussjoni. 

Il-Kumitat kien sospiż għal ftit minuti sakemm saru u tqassmu kopji tal-kuntratt.

Wara diskussjoni qasira, ġie maqbul li fil-laqgħa li jmiss tal-Kumitat, jew l-Onor. Owen Bonnici, jew rappreżentant ta’ Identity Malta kellhom jagħu spjega ta’ għalfejn ġiet mgħottija kull parti tal-kuntratt li ġiet mgħottija, u f’każ li ma jkunx hemm qbil li kellhom jiġu mgħottija, l-iSpeaker kellu jiġi mitlub jagħti deċiżjoni.  Ġie deċiż ukoll li sal-laqgħa li jmiss jitlestew il-listi tax-xhieda li kellhom jiġu msejħa quddiem il-Kumitat. 

Iċ-Chairman talab li tiġi ppreżentata l-concept paper li hemm riferenza għaliha f’diversi klawsoli tal-kuntratt filwaqt li l-Onor. Claudio Grech talab li jkun intavolat ir-request for proposals document li kien ħareġ.  

L-Onor. Bonnici qal li kellu jivverifika u jagħti risposta għal dawn iż-żewġ talbiet fil-laqgħa li jmiss.

Fis-7:26p.m. il-Kumitat ġie aġġornat għal nhar l-Erbgħa, 25 ta’ Frar 2015, fis-2:00p.m. bl-istess aġenda.



							ANNA BRINCAT
							SKRIVANA	TAL‑KUMITAT

KONFERMATI




							ONOR. TONIO FENECH, M.P.
							PRESIDENT TAL‑KUMITAT

